
傅玄 燕人美篇

擬四愁詩四首

作者：傅玄

蘇伯玉妻 盤中詩

↑ 返回《玉臺新詠》

昔張平子作四愁詩，體小而俗，七言類也。聊擬而作之，名曰擬四愁詩，其詞曰：

其一

我所思兮在瀛州　　願為雙鵠戲中流

牽牛織女期在秋　　山高水深路無由　　愍余不遘嬰殷憂

佳人貽我明月珠　　何以要之比目魚

海廣無舟悵勞劬　　寄言飛龍天馬駒

風起雲披飛龍逝　　驚波滔天馬不儷　　何為多念心憂世

其二

我所思兮在珠崖　　願為比翼浮清池

剛柔合德配二儀　　形影一絕長別離　　愍余不遘情如攜

佳人貽我蘭蕙草　　何以要之同心鳥

火熱水深憂盈抱　　申以琬琰夜光寶

卞和既沒玉不察　　存若流光忽電滅　　何為多念獨藴結

其三

我所思兮在崑山　　願為鹿蛩窺虞淵

日月迴曜照景天　　參辰曠隔會無緣　　愍余不遘罹百艱

佳人貽我蘇合香　　何以要之翠鴛鴦

縣度弱水川無梁　　申以錦衣文繡裳

三光騁邁景不留　　鮮矣民生忽如浮　　何為多念祇自愁

其四

我所思兮在朔方　　願為飛鴈俱南翔

煥乎人道著三光　　胡越殊心生異鄉　　愍余不遘罹百殃

佳人貽我羽葆纓　　何以要之影與形

增氷憂結繁華零　　申以日月指明星

星辰有翳日月移　　駑馬哀鳴慙不馳　　何為多念徒自虧

此作品在全世界都属于公有领域，因为作者逝世已经超过100年，且作品于1931年1月1日

之前出版。

